
			El triestin de sto libro

		

		
			 

			Chi che ga za leto zinque bici, do veci e una galina con do teste (solito modo lofio per farse publicità) pol saltar sta pagina, che xe un scandaloso copia-incola. I altri pol sceglier tra:

			1. Andar de corsa a comprarlo (scelta consiliada)

			2. Leger avanti sta pagina

			o podè far anche tute e do volendo. O gnente.

			 

			Noi consideremo el triestin la nostra lingua, quela che usemo ogni giorno, quela che ne permeti de esprimerne cola massima naturaleza. Come tuti i dialeti, el xe in continuo mutamento, che per tanti vol dir declino, ma che per noi invece vol dir solo che vita. Tante parole ogni giorno le vien perse, tante parole ogni giorno le se zonta. No semo amanti dela frase “no xe più el triestin de una volta”. Noi credemo che el triestin vadi oltre l’uso dela singola parola. El triestin xe l’intonazion, xe l’acento, xe el ritmo, xe el morbin che te ghe da al discorso, xe sonorità, xe musica, xe vita. Con questo no volemo dir però che un che disi “toite la blusa” al posto de “cavite la blusa” no gabi de esser ciapà a piade int’el popi.

			Int’ele do sezioni de sto libro (osmiza e diario) gavemo usà do tipi diversi de triestin, un più vecio e un un poco più giovine, a testimonianza de come che xe cambiada la lingua int’ele generazioni. Cussì presempio int’el diario gavemo usà “incomincia” dove che i do veci dopra inveze “scominzia”. 

			Per limar i nostri dubi, gavemo fato riferimento a sti libri:

			 

			Mario Doria & Nereo Zeper – Il nuovo Doria (con un grazie a Carlo Giovanella che ne lo ga regalà)

			Edda Vidiz – Abecè per resentar el talian int’el Rosandra

			Ernesto Kosowitz – Dizionario triestino (1890)

			Gianni Pinguentini – Nuovo dizionario del dialetto triestino

			 

			che ogni tanto però i va in contrasto tra de lori, e in quel caso gavemo messo quel che ne piaseva de più a noi e viva l’A e po’ bon, che come moto ne par bastanza triestin.

			 

			La parola Rumizada xe un neologismo che vol esser un omagio a Paolo Rumiz, che col suo libro “tre uomini in bicicletta” ne ga fato vegnir la voia de viagiar lassando i auti a casa. Ogni volta che te ciol la bici e che te tachi a pedalar sentindote libero, eco, in quel momento te sta fazendo una rumizada.

			 

		

	
		
			Introduzion

			Legè se no dopo no capì gnente de come che xe fato sto libro

		

		
			 

			Anche qua, chi che ga za leto zinque bici, do veci e una galina con do teste (publicità oculta, de novo) no gaverà dificoltà a capir la strutura del libro. Però ghe xe dele novità, quindi legè tuti, sarò sintetico.

			El tema centrale xe el viagio in bici che gavemo fato nel’estate 2012, de Trieste a Cracovia, in sete de lori. Quando semo partidi no pensavimo de far un libro anche su sta rumizada, ma dopo ne xe nate talmente tante robe che scriver el diario xe sta’ la conclusion naturale de un’esperienza umana memorabile. 

			Però gavemo pensà de far qualcossa de diverso. Inframezar el raconto del viagio con qualche storiela ispirada ai loghi visitai, ale persone incontrade e a quel che ne xe nato. Insoma con qualcossa de simile a dele nove maldobrie, sperando che nissun se rabi se le ciamemo cussì.

			Alora i veri protagonisti de sto libro sarà Ucio e Ciano, do veci triestini che passa le sere in osmiza a bater carte e bever otavi. Tra un sluc e l’altro i legerà a turno un capitolo del diario del viagio e i lo comenterà, zontandoghe vicin qualche storiela che ghe vegnerà via via in mente.

			Ma no xe finì qua. Perchè a Trieste no ghe xe solo che muleria e veci. Ma ghe xe anche altri abitanti importanti. E alora in osmiza, insieme con Ucio e Ciano, troveremo anche Robi e Paco, un cocal incocalì e una cornachia cole zate un poco più per tera, che sarà i protagonisti de alcune disaventure pupolade.

			Sete bici, do veci, un cocal e una cornachia. Tre storie diverse che se alterna e se inverigola intorno a un fil condutor unico, quel che ne porterà su do riode de Trieste fin a Cracovia.

			Desso podè leger. A verzer le danze i ultimi rivai: Robi e Paco. Bona letura!

		

	
		
			Incontri

			1. L’importanza dei incontri

			de l’alto a sinistra: Siani, Pasta, Cionn, Diego, Paolo, Massimo, Michele

			 

			Sabato 11 agosto. Ale 9 de matina. In 7 de lori. Con altri 5 che se zonterà per un toco. Gavendo tirà le 3 de note a una festa la sera prima. Xe el giorno 1 del’enesimo viagio in bici, dopo Berlino, Grossglockner e Budapest. 11-9-7-5-3-1, go fato el conto ala riversa coi soli numeri dispari. Xe una nova figura retorica, se ciama gamba fasul countdown. Via!

			Bagolar in bici, anche nel quotidian, te impara a goderte ogni istante dela vita, a considerar importante ogni incontro, ogni dialogo, a esser verto e a no serarte nele tue robe, nei tui traguardi, per quanto importanti questi possi sembrarte. Xe un modo de esplorar i loghi, i tempi e le persone in maniera lenta, sempre ricetivi, sempre pronti a ciapar qualsiasi oportunità de condivision. La meta perdi importanza, come in fondo spesso capita in tuti i tipi de viagi. Ma in bici questo risulta ancora più evidente. No te son isolà del contesto, ma te ghe son sempre totalmente imerso. Che sia boschi, piste ciclabili, fiumi, strade statali con camion spuzolenti, auti su cui te se s’ciochi, cani col cinciut che te cori drio, gente che rispondi ai tui saludi, gente che te manda a remengo, gente che no te ga pe’l cul, che sia qualsiasi roba, el contato coinvolgerà sempre tuti i sensi, e sarà sempre qualcossa de totalizante. In auto no xe cussì. In auto te son isolà, te viagi baricado dentro el tuo inibitor sensoriale. Casin. Rumorazi fora. Silenzio dentro. Meo impizar l’autoradio. Za meo, perdemose nela musica e impizemo el pilota automatico del zervel, guida ti dei, tanto la strada questa xe, o perdemose nei nostri pensieri. Questo almeno xe quel che fazo mi in auto. Anche viagiar a pie xe diverso. Per quanto te sia a contato direto col mondo esatamente come in bici, anzi, sicuramente de più, l’uso dei pie xe una limitazion fortissima ai cambi de ritmo, a cui personalmente son ‘ssai ligà. Butarse in bomba in discesa, sentir el vento nei cavei, sentir lagrimar i oci per la velocità, el tuto dopo gaver rucà come mati per salir fin in zima, xe una sensazion fantastica. Ogni tipo de viagio porta a dover rinunciar a qualcossa in cambio de altri vantagi. Mi credo che la dimension bici sia la dimension perfeta, almeno per quel che me riguarda in sto momento.

			Chi semo sto giro? El giro de mail organizative xe incomincià tra i zinque muli che l’ano scorso xe andai a Budapest: mi, scienziato biologico esperto de monade, Eric Medvet, ingegner apassionà de botoni e diavolerie informatiche, Stephane “Pasta” Pasticier, amante del trash televisivo e culturale, Riccardo “Cionn” Ferrari, altro ingegner, con la bici sempre cariga de strumenti e strumentini indispensabili per capir chi semo, dove semo e dove dovemo andar, e Michele Zazzara, anima artistico-musicale del grupo e altro grande esperto de monade. Decisa la meta, Cracovia, fin de subito Cionn se ga ativà nel suo ruolo fondamentale de mente organizatrice, tirando zo mape, tape, altimetrie e tuto el tutibile, e mandando una marea de link, file e documenti via mail, in modo che tuti podessimo vardar e contribuir. Robe che, ma no ocoressi gnanche dir, diversi de noi no ga gnanche mai verto. No iera el nostro ruolo (otima scusa per pomigadori).

			El mio ruolo invece xe stado quel de slargar la clapa dei partecipanti, per pura casualità.

			Incontri. La vita xe fata de incontri. Alcuni te li zerchi, fissandoteli e rivandoghe con determinazion. Altri capita per caso, lungo la strada che te stavi seguindo, verso la tua meta. In fondo xe el stesso discorso del’andar in bici. Viver el percorso e esser sempre verti ai incontri. Poi magari tanti no te disi gnente, cicole ciacole de circostanza e via. Ma de alcuni nassi robe belissime, e alora, anche solo che per quei, val la pena de darghe la possibilità de cambiarte la vita a tuti i incontri.

			Cussì, via via che la data dela partenza se avicinava, i incontri e i dialoghi casuali fazeva nasser in tante persone la voia de condivider. Una dele robe che più te rendi felice xe veder che le tue passioni vien trasmesse, e una frase che ricorderò sempre xe stada “a furia de leger le vostre monade, me xe vegnù voia anche mi de cior in man sta bici”. 

			El primo a zontarse xe sta’ Marco “Siani” Massimiliani, che za se stava organizando per far un giro in solitaria propio nel stesso periodo. Storico e librofilo, lui xe un dei elementi culturali dela clapa, nonché notevole rinforzo logistico nel perfezionamento dele tape, con le cartine tradizionali. Siani e Cionn, tradizion e tecnologia, analogico e digitale. Integrazion perfeta. 

			Poi se ga zontà Paolo Stanese, incontro nato sule pagine de Bora.La. Librofilo e elemento culturale anche lui. El ga deciso de vegnir con noi prima ancora de trovar come partir. Sembrava quasi che el rivassi a comprarse la bici de Devis Bonanni (i librofili ga de saver chi che xe), ma dopo el ga dovù ripiegar su una vecia mountain bike, fata metendo insieme i tochi de do. Ma no el ga mai perso un colpo.

			Ultimo, l’incontro cola storia più particolare. Massimo “Pessimo” Rigo, laureando in chimica, conossù in osmiza l’ano scorso e de mi scambià per “Quelchemagna” dei Los Gli I The Betolers. La legenda disi che el venti de luglio, durante una festa a Barcola, dopo gaver scoperto che l’aqua dela fontana xe profonda abastanza per poder tirar clanfini e mentre altri ghe se tufava in bici dentro, dopo gaver fato un per de giri lungo el bordo, go incontrà Massimo e lo go invità a unirse al viagio. La legenda disi anche che, el giorno dopo, se semo incontrai de novo per caso a Barcola e solo un dei due se ricordava del’invito, prontamente rinovà. Le versioni de quel che iera nato durante la festa xe comunque restade discordanti. A volte un incontro no basta a cambiar el destin, ma ghe ne servi almeno due.  

			Tre mononi novi più i zinque mononi veci però fa oto mononi in totale, no sete. Ghe ne xe un che vanza. Xe vero. Purtropo ala fine Eric Medvet no ga rivà a esser dei nostri. El mulo se ga sfogà ciamandone piova per tuto el longhissimo scambio de mail. E difati dopo no ga mai piovù, ciapa.

			La roba de cui se semo acorti quasi subito xe che tuti e sete vegnimo fora dei due licei scientifici citadini. Mi, Pasta, Siani e Cionn del’Oberdan; Michele, Massimo e Paolo del Galilei. Inutile dir che xe nata subito la classica competizion, che sarà poi un dei leitmotiv del viagio. El giorno prima de partir Michele ga proposto ala sua compagine galileiana el look bafuto de veri polacchi. E cussì i xe partidi. Uno a zero pe’l Galilei.

			Sto giro, per la prima volta in assoluto, se semo tuti preparai almeno un poco. Alenai saria dir tropo. Però tuti de almeno do meseti usavimo za regolarmente la bici, se no altro per andar a Barcola al bagno. E le gavemo anche sistemade un minimo. Mi go cambiado i freni, visto che ormai frenavo fero contro fero fazendo falische. El giorno prima de partir me se ga anche sfilacià el cavo del cambio. Vado in negozio e esordisso con un bel “Mi go un problema”. Come che go finì la frase, go capì subito de gaver sbaià tuto. La risposta scontada al mio “Go el cavo del cambio molo” xe stada difati “Sì, ma come che te vedi del cartel là fora, mi de doman son in ferie”. “Sì, ma mi me servi ogi, doman parto per Cracovia in bici”, e qua speravo in un minimo de solidarietà tra ciclisti. “Anche mi parto doman, no in bici però. El massimo che posso far xe venderte un caveto novo”. Ben dei. Almeno quel. Con grande sforzo però. Poi el me ga comunque spiegà come che se fa, ala fine xe una monada che se pol far benissimo de soli in zinque minuti. La roba bela dela bici xe anche questa, che la magior parte dei problemi te pol risolverteli de solo. E in un atimo te son pronto per partir.

		

	
		
			In osmiza: Zenerentola e el principe azuro

			- Eh, xe propio vero Ciano, zerte volte i botegheri a Trieste xe ‘ssai poco disponibili...

			- Go capì, Ucio, ma se el zorno drio el gaveva de andar in ferie, cossa el gaveva de far? Miga el pol far tuto lui. E po’ te ga inteso, iera una roba che se podeva benissimo far de soli, e chi fa da sé fa per tre, se disi.

			- Bon, bon, go capì. Però xe anche vero che tante volte i te rispondi mal. Me ricordo presempio una volta che me serviva un quel e alora son andà del conzapignate, se capissi...

			- Eh sì, se te serviva un quel, solo che là i podeva gaver...

			- No ga importanza. Fato sta che ghe iera una mula, che gnanca no la saveva coss’che iera sto quel che zercavo, e la contrastava che no esisti, che ela no ga mai visto sto quel e che sicuro son insempià mi che son vecio, ma che se voio la me pol dar sto altro che xe istessa roba, anzi, ancora più meo la ga dito.

			- Bon, ma se iera più meo no te podevi cior quel’altro?

			- Ma mi me serviva el quel, no el quel’altro! E insoma dele some ala fine son andà baul e tornà casson.

			- Senza el quel.

			- Senza el quel, esato. La me ga dito de provar in Friul, che forsi lori ga, solito po’.

			- Ah, ma chi ga voia de bazilar de andar fin in Friul, dei. Mi comunque me ricordo che una volta anca mi gavevo bisogno de un quel, e iero andà in botega per ciorlo. E ghe go domandà se i gaveva. E i me ga dito che in botega no i gaveva perchè no andava ‘ssai, ma che el gavessi podesto vardar in magazin, ma no ogi che iera tardi e sicuro el saria rivado tardi casa e el gaveva de andar a vardar la partida sul primo canal. Che torno tra una stimana el me ga dito, che sicuro el sarà passà in magazin, e che se no el gaverà trovà gnanca là alora che poderemo ordinar.

			- E cossa, no el podeva ordinar subito?

			- Eh, xe quel che ghe go dito anca mi! Ma el ga dito che cossa mai, che se lui ordina el toco el ghe riva el zorno drio, ma dopo meti che co el va in magazin el trova anca là el quel, alora el ghe resta a lui int’el daur per altri ani anorum. Che speto e che no stio gaver furia, el me ga dito.

			- Cussì la xe. Ma ara che una volta no iera cussì. Una volta iera tuti cocoli, disponibili e sempre col soriso. Te conossi la storia de Zenerentola, la mula che gaveva messo su botega a Logatec?

			- E chi xe sta qua? No iera la mula de Parenzo quela che ga messo su botega?

			- Ma quela xe una canzon, tuto altro. Mi te parlo de Zenerentola de Logatec, una storia de zento e passa ani fa.

			- Dei, che sentimo alora, contime.

			- Insoma, ghe iera sta putela che se ciamava Zenerentola, come quela dela favola. Ma no la iera bela, anzi, la iera bastanza un folpeto. Però la iera ‘ssai cocola, e la gaveva sta picia botega magnativa a Logatec, indove che la vendeva un poco de tuto.

			- Anca bigoli cole luganighe?

			- Anca quei, sì. Insoma, tuti ghe voleva ‘ssai ben e andava de ela a ciorse de magnar per via che la iera sempre de bone magnere, e co no la gaveva qualcossa la se prodigava come mata per procurarse, e se qualchidun rivava tardi la tigniva verto anca una o do ore in più, per far contenti tuti, se capissi.

			- Ah, brava putela.

			- Ecolo. Solo una roba ‘ssai ghe mancava. Per via che la iera brutina, nissun putel la gaveva mai invitada fora, e ela la iera sempre sola. E via via che el tempo passava, la diventava pian pianin ogni zorno più triste.

			- Ah, povera putela.

			- Una domeniga però, per fartela curta, co che la iera a far un picnic int’un bel prà con altre do mule, le ga trovà per sbaio una grota e drento, ben sconta, ghe iera una lampada de oton, tuta impolverada.

			- Eco che riva la monada...

			- Che monada? Bon, se no te vol no te conto, nema problema!

			- No, no, contime ‘vanti, te scolto.

			- Insoma, le trova sta lampada. E ela, che iera la più curiosa, ghe ga da’ subito una bela lustrada, per cavar la polvere. E in quel, come che la la forbissi, no te vien fora el genio?

			- Vara, no gavessi mai dito!

			- Eh, a quei tempi iera ‘ssai in voga ste lampade.

			- Desso no i fa più. Se te le russi un poco le te disi “No tegnimo el genio, la provi in Friul” anca lore.

			- Ah ah, bela questa. Bon, ma speta che te conto vanti. Insoma sto genio, un de quei soliti po’, scuro, cole braghe bianche col cavaloto basso, el peto nudo e l’orencin, el ghe fa: “Ciò, mi son el genio dela lampada. Desso se te vol te pol esprimer tre desideri”.

			- Eh sì, sempre tre iera.

			- Alora Zenerentola, che come te disevo iera una mula ‘ssai de bon cuor, la ghe disi ale altre putele che le podessi esprimer un a testa, visto che le xe in tre anca lore.

			- Ah, cocola putela.

			- E insoma, la prima la ghe va vizin al genio e la ghe disi int’ela recia: “Mi ‘ssai me piasi el mar, ma qua semo lontani e no go mai podù vederlo de persona. Volessi una barcheta per poderghe andar”.

			- E xe comparsa una barcheta?

			- No, xe rivada corendo una porcheta, con za el pomo in boca e anca un do rameti de rosmarin.

			- Ma come?

			- Eh, el genio iera un poco falà. Prova star ti int’una lampada tuto quel tempo, drento una grota poi, che xe zima e umido anca de istà. El iera un poco sordo, coss’te vol far, el gaveva capì “una porcheta de poder magnar”.

			- Ostregheta, che fregadura ara. Bon dei, comunque za qualcossa, bisogna saverse anca acontentar un pochetin.

			- Giusto come l’oro. Bon, se avicina la seconda putela, che la iera un poco un strafanic’, e la ghe fa, zigandoghe un poco più forte int’ela recia, aciò che sto giro no el se sconfondi: “Mi za son ‘ssai bela, ma quel che volessi desso xe una bela tintarela, una roba alucinante”. 

			- Ah, la vanità dele babe...

			- Za. E insoma, no la fa in tempo a finir, che te vedi che la cori come una mata drio dei fraschi, tuta bianca in muso.

			- Ma come bianca? No la doveva abronzarse?

			- Eh, ma la iera bianca per via che la stava mal. El mato gaveva capì che la voleva una scagarela fulminante.

			- Ciò, ma sto genio no ghe ne intiva una ara. E Zenerentola cossa ga fato? Che sentimo.

			- Eh, Zenerentola iera un poco preocupada, che chissà cossa podeva capitarghe a ela, e no la iera ‘ssai convinta de esprimer el desiderio...

			- E te credo...

			- Ma dopo, coss’te vol, iera un’ocasion che no se gavessi mai più ripetù in vita sua, e ‘lora la se ga avicinà ala recia del genio e la ghe ga zigà, più forte che la podeva, quel che tanto ghe mancava.

			- Cossa ghe mancava?

			- Ma se te go dito prima che la iera triste perchè nissun la voleva! E cussì la ghe ga dito: “Tanto desiderassi sposarme con un bel principe azuro, come quei dele fiabe, bel e bon.”

			- E cossa xe vegnù fora?

			- Xe rivà su un caval bianco un ‘ssai bel putel, el xe smontà, el ghe xe andà vizin e...

			- E la ga basada?

			- No, ghe ga subito tirà un do piade pe’l de drio.

			- Ma come? Cossa ghe ga ciapà a sto lole?

			- El genio gaveva capì “un bel principe buzuro, che me tiri un do piade, un castron”.

			- Me par ben dei. E come finissi? Vissero felici e contenti?

			- Speta speta! No xe miga finida qua! E insoma ala fine ghe ga tocà tegnirse sto omo, ‘ssai grembano con tuti e tute. I se ga sposà de sconton, per via che lui no voleva gaver nissun fra le bale, solo lori e el prete, e anca a quel el ghe rispondeva malamente, che el se movi, e che cossa ocori tute ste moine e ste lagnanze de basabanchi, e che cossa xe sta storia dei anei, e che cossa basar la sposa, che la basi lui se propio el voleva quela bruta marantiga...

			- Cussì el ghe diseva?

			- Cussì sì, davanti de ela propio. Mai una bela parola no el ghe ga dito, mai un complimento o una careza, povera putela.

			- Bon, ma le persone cambia. La sarà rivada a farlo diventar un poco più cocolo no col tempo? Xe come quela storia dela bisbetica domacia, quela baba ‘ssai cativa, e del’omo che la fa diventar più bona serandola a ciave in camera per un pochi de zorni senza magnar...

			- Go presente, go presente, e difati anca sto giro dopo un pochi de mesi le robe ga cambià. Solo che inveze de cambiar lui in meo, pian pianin xe cambiada ela in pezo, a furia de sentirse dir de tuto ogni zorno. E cussì la xe diventada sempre più ranzidina, fin tanto che no la ga scominzià anca a risponderghe mal ale persone int’ela botega magnativa, co che i ghe domandava qualcossa. “E cossa, mi go de saver quai che xe i dolci che ghe piasi a lei? Se no la sa lei!”, “Ah, quel qua no go mai gavù, nissun ga mai comprà e sicuro no ciogo solo che per lei”, “Ah, quel saria de andar a cior a Postumia, ma la pol andar benissimo lei e za che la xe la me porti un do anca per mi”, “Ah, quel che xe, xe là. Se no la trova, no ga senso che vegno mi zercar, vol dir che no xe”, “Ah, quel xe fora produzion de una vita. No go miga colpa mi se lei la xe vecio”, “Xe roto? Ma sicuro che la lo ga ciolto qua? Ah, per mi la lo ga roto lei”, “La vardi che fra vinti minuti go de andar casa, la se daghi una mossa che fra zinque sero la cassa”, “Ancora là la xe?”, “Sì amore, tra un poco rivo, apena che sti ultimi do mone va casa”. Fintanto che no i ga scominzià tuti a ciamarla Zenebrontola.

			- Per via che la brontolava sempre?

			- Per via che ormai la iera diventada una marantiga numero uno.

			- Ostregheta che bela copia ara! El masgaibero e la marantiga. Zenebrontola e el principe buzuro.

			- Propio quei. E se capissi, più che passava el tempo più i vigniva isolai dei altri, perchè nissun gaveva tanta voia de farse mandar a remengo ogni volta che i andava a trovarli. Alora i ga scominzià a sentirse un poco soli, e ghe ga ciapà la tristeza. 

			- Eh, a nissun ghe piasi esser solo, anca se te ga un bruto caratere.

			- E alora cossa i ga fato? I ga deciso de partir, de serar la botega magnativa, montar sul caval bianco e lassar Logatec, per zercar un altro posto indove andar a viver. I xe passai per Postumia, ma no ghe piaseva a ela, che la gaveva paura de trovar int’ele grote qualche altra lampada con qualche altro genio insempià come el primo. I xe passai per Lipica, ma là i ga dovesto scampar de furia prima che i li onzi de lignade, per via che el caval suo de lori, de note e de sconton, el gaveva trovà un alevamento de cavale e le gaveva ingravidade tute.

			- Ah te ga capì, un stalon ciò!

			- Eh, iera el caval de un principe po’. Buzuro, ma sempre principe. Tra l’altro, cussì xe nata la stirpe dei cavai lipizzani, se no te sa.

			- Ah, te ga ragion, che bei che i xe, tuti bianchi.

			- No ga importanza. Bon, ala fine i xe rivai a Trieste. E co i ga visto el mar, ghe se ga verto el cuor. I xe restai fermi là a vardarlo, del Carso, e xe passade le ore cussì, fin che no xe rivà el tramonto. El tramonto più bel dela sua vita. E alora el principe buzuro ghe ga ciolto la man a Zenebrontola e la ga basada, per la prima volta. E i se ga inamorà.

			- Oh, ma alora te vedi che ghe xe el lieto fine. Ala fine l’amor vinzi sempre.

			- Sì, i ga messo su casa a Trieste e vissero felici e contenti.

			- Bel, me ga piasso. Ma cossa i ga fato dopo? I ga verto una botega magnativa?

			- No, no, i ga verto propio una scola, per impararghe el mestier ai botegheri. La famosa Scola Volentieri.

			- Ah. Scominzio a capir tante robe...

			- Dei, legemo ‘vanti el libro, vedemo se sti sete lole i se decidi a partir...

		

	
		
			Volentieri

			2. L’ombra de Franca Porfirio

		

		
			[image: 2logatec.tif]
		

		
			Trieste-Logatec, de novo. La prima tapa dei ultimi do viagi xe la stessa. In efeti, se te tiri una strica de Trieste a Budapest e una de Trieste a Cracovia te capissi che tanto val passar comunque per de là. Xe adiritura la stessa strada anche del primo viagio, quel che ne ga portà a Berlino. No, no semo andai longhi, solo che la gavemo ciapada larga per evitar i monti. Un futiz insoma.

			Ma ala fine ogni percorso e ogni posto, per quanto possi esser sempre quel ai limiti del monotono, ciapa novi significati a seconda dela prospetiva de cui te lo vardi. Cussì, un’anonima cabina del bus a Sesana xe stada la nostra salveza al primo giro, co gavemo ciapà grandine e se semo riparai là. Al secondo giro xe stada la nostra atrazion e se semo fati le foto ricordando la grandine del primo giro. Stavolta invece no la gavemo gavuda gnanche pe’l fioco. Che insensibili ciò. Magari ela ne spetava tuta contenta e noi semo andai avanti sparai, come mussi. Comunque, oltre ale nove prospetive, se zonta el fato che go una memoria spaziale degna de un bacolo col’alzaimer, per cui per mi anche la centesima volta che son in un posto sarà quasi come la prima. “Uh, ara che figo!”, “Ma Diego, no te se ricordi del’ano scorso?”, “Mmmm... no”.

			La partenza xe fissada ale nove in Piaza Unità. Tuti presenti in orario, magari con qualche minuto de sbandamento a causa del fuso rionale. Fa piazer veder che xe un poche de persone che xe vegnude a saludarne, forsi per controlar che no se metemo a pedalar verso Barcola. Giusto el tempo dei ultimi abraci e se dirigemo verso Corso Italia. 

			Semo tanti, xe el primo viagio che femo passando per cità cussì numerosi, femo za quasi massa critica. Pedalar in sete in mezo ai auti fa ‘ssai meno paura che de soli. Ciapemo la ciclabile, e finalmente se pol ciacolar un poco in pase. I primi comenti riguarda el look che proponemo. Quele braghe xe de baloner. Sì, ma la maieta xe puro Lidl a zinque euri e novantanove. L’indumento de punta però xe sicuramente la maieta de Massimo. Bianca a pois rossi. Al’inizio tuti gavemo pensà imediatamente ala divisa dela Croazia, otima, se te ga de passar per la Slovenia. Poi invece gavemo capì a chi el se ispirava. Ala Pimpa. Pimp my bike.

			Altro look de punta xe quel de Francesco “Checco” Bragagna, che se agregherà ala comitiva sul confin con la Slovenia, con un cascheto che lo fa sembrar un poco un pulcin apena vegnù fora del’ovo, con un toco dela scorza fracà in testa. Oltre a Checco, sul confin se unissi ala comitiva anche el papà e la sorela de Cionn e un amico. Che, zontai a Eric, che ne gaveva afiancà za sula ciclabile, fa dodici. Passemo el confin in dodici, sembra quasi un’invasion su do riode. Presto però tre bici se ferma e torna indrio. “Ierimo vegnui solo a cior carne in maceleria”.

			Continua intanto le disquisizioni sul look del ciclista. Subito vien fora el tema dele mudande soto le braghete. Mudande sì, mudande no. I veri no le ga, i disi. Zerco aleati. Ma no li trovo, maledeti smudandai. A quanto par son l’unico non vero dela clapa. Quel su cui semo tuti d’acordo xe che el look del ciclista xe una roba ccgnaf. Cossa xe ccgnaf? Xe l’acronimo de “Cose Che Gridano ‘NO!’ Alla Figa”. Per esempio, i baloneri xe bei de veder, poco de far, i ga dele divise che ga un certo stile. Idem i tenisti, varda per esempio Nadal che boba che xe. O i muloni del rugby, che ghe vien anche fora el fisicon. Invece el ciclista xe quel che ga un look propio de sfigà. Quele robe che forsi xe meno pezo andar in giro col marsupio, o cole zavate cole calze, o cole infradito cole calze, o coi slipini col tacuin infilà dentro, o col capelin cola ventolina fotovoltaica, o vestidi de Darth Vader, o cole maiete de Star Wars. Ccgnaf dei. Forsi solo quei vestidi de sumo xe più ccgnaf. Bon, ma tanto l’aspirazion maxima del ciclista xe pedalar tuto el giorno e dopo mazarse de carnaza e birone a zena, miga el ga de ingrumar come i baloneri. Che destin che se semo scelti, ara.

			Incrosemo tre muleti austriaci cole bici pozade per tera. Eco, lori sì che ga un look de ciclisti non ccgnaf. Scalzi, cavelada, fazoleto intorno ale spale de vero postgrungerock. Look de boba adolescenziale. Ghe se ga roto qualche ragio. Finchè iera un o due i rivava a sistemarli, ma i xe ormai al capolinea. Ciacolemo un poco, Cionn trova coi sui potenti mezi tecnologici el negozio più vicin che pol aiutarli. Ma xe sabato, sarà dura. Ghe sugerimo comunque de portarse drio la rioda e andar in negozio in autostop. Noi purtropo posto sule bici no gavemo.

			Se fermemo pe’l pranzo. Tuti ga pensà de portarse el panin. Quasi tuti. Al’apelo manchemo mi e Massimo. Incomincia a vegnir fora el spirito de grupo: Checco e Paolo ne salva dividendo le porzioni. Poco dopo, Eric abandona la clapa e torna indrio. Xe la prima rumizada che el salta, e el saludo xe un dispiazer. Torna in mente la scena del’ano scorso, quando gavemo dovù separarse de Michele al secondo giorno. Pecà, qualcossa mancherà sicuramente. Qualcossa che no saveremo cossa, visto che no ghe sarà. Podemo solo imaginarsela, e za cussì el velo de tristeza resta. 

			La strada intanto va ‘vanti tranquila. Se ciacola, se sta in coda, se se perdi nei pensieri, se pensa a cossa stemo lassando, se pensa a cossa ne speta. Ognidun sula bici xe libero de trovarse la propia dimension preferita, momento per momento. Sora de noi riva nuvoli, ma par propio che li stemo scansando de quel che basta. Never in neverin.

			Poco dopo Planina, se imbatemo in un misterioso cartel de legno cola scrita “Krakow, 900 Km” in gialo. Ghe caschemo come pampel, convinti dela magica coincidenza astrale. Gente de Cracovia che ga lassà un cartel là. Gente che fa l’autostop ogni giorno per andar a Cracovia. Gente che de un giorno al’altro se sogna de mostrar la strada per Cracovia, per qualche ignoto motivo. Se femo le foto de rito. Dopo un poco, ne vien i primi sospeti. Massimo decidi che sto cartel va portado via, e se lo liga coi elastici sula bici. Senza gnanche el segnal de carigo sporgente. Qualche chilometro dopo, altro cartel. “Tra poco Spritz Point by Franca Porfirio1”. Ben dei. Questo ne fa un poco paura, ma ormai xe evidente che xe una sorpresa del mulo Paolo Tanze, che za iera passà a saludarne l’ano scorso. Sto ano el ga fato propio le robe in grando. Lo trovemo che el ne speta con spritz, radler e adiritura un’anguria. Taca piover, ma semo coverti, in otima compagnia e sempre più alegri. Passa dei ciclisti cola bandiera dela Polonia. Eco, questa xe una coincidenza. Ghe zighemo che i se fermi a bever con noi, ma i ne scampa via.

			Andemo ‘vanti. Pasta, in testa al grupon, va longo a un incrocio e se fa un trecento metri boni in solitaria. La penitenza per chi che sbaia strada, come per chi che casca, xe de butar de bever. Otimo, stasera un giro xe gratis. 

			Rivemo a Logatec. La compagine galileiana xe davanti, e a tradimento i stabilissi che rivar primi ala meta val un punto. Uno a zero pe’l Galilei, col fufignez. Femo la sosta al Tuš per far la spesa pe’l giorno dopo, che xe domenica e no se sa mai, e per ciorse le solite bumbe carighe de vitamine e minerali. Trovemo un ajvar de marca “Droga”. Questa sì che devi esser una superbumba. Forsi in picio xe anche scrito dove xe de metersela per andar ancora più veloci. Ala cassa, Massimo se fa dar in omagio i tacomachi cole bestiuze. Se le spartimo a zena, come i fioluzi. Mi go el nudibranco. Altri ga squali. Altri ga organismi marini no meo identificai. 

